[image: http://t1.gstatic.com/images?q=tbn:ANd9GcRfms4oMG5Bw26SDMIQ05lR176xkkw6V4v0uGxEvKecwm6p1ZCmFw]             [image: http://t1.gstatic.com/images?q=tbn:ANd9GcRfms4oMG5Bw26SDMIQ05lR176xkkw6V4v0uGxEvKecwm6p1ZCmFw]
Elektroniese Nuusbrief van die NG Kerk in KZN
   - Jaargang 9 -  

3  November 2011
In hierdie uitgawe
· Ons eie geloofshelde 
· CLF versterk hande
· Jaarboek 2012
· Jongste Bybel-Media Publikasies
· Lees in Kerkbode van 4 November ...
· Verjaarsdae    
Ons eie geloofshelde
“Wat beteken dit om God te vertrou? 
Geloof en vertroue in God beteken om nie ’n oomblik te twyfel nie dat Hy Sy beloftes sal hou en om daarna uit te sien. Ons kan dit wel nie nou al sien nie, maar ons weet seker dat dit sal gebeur. Die Skrif praat met groot lof oor mense van die ou tyd wat so op God vertrou het. ....” 
En dan volg die name van Abel, Henog, Noag, Abraham, Isak, Jakob en nog baie meer in die Boodskap-vertaling van Hebreërs 11:1-2.   
Hoofstuk 12 gaan verder en praat van ons lewe as ’n wedloop en sê dan: “Op die pawiljoen het ons ’n skare mense wat voor ons met geloof en vertroue in God geleef het.” 

Belangrike versoek
Die Moderamen, op versoek van die Joint Moderamen, het gevra dat ons ook bietjie na die geloofshelde moet “omsien.” Nou praat ons nie van die Abrahams en Isaks en Jakobs van Israel nie, maar van die leraars en evangeliste (Van der Merwes en Nkosi’s en Moodley’s) van ons drie kerke wat reeds afgetree het en tussen ons woon. Die ringe van al drie kerke word versoek om hierdie mense te identifiseer en gesamentlik te besoek en te ondersteun. 
Ondertussen wil ons die herinneringe van ons geloofshelde met mekaar deel. Daarom die mooi, maar dringende versoek: Met julle besoek aan ons voorlopers van gister, kry hulle herinneringe op skrif (met foto’s as dit kan) en stuur dit vir die ePosduif. Elbie sal dan op ’n gereelde basis van hierdie herinneringe tot in ons huise laat vlieg om daar te kom nes maak in ons gemoed. 

Evangelis David Maduma
’n Voorbeeld van hierdie herinneringe het Lourens Schoeman vir ons saamgestel: Evangelis David Maduma, ‘n ware kryger vir die Evangelie, wat in Msinga afgetree het en tans in die Limehill kompleks buite Glencoe woon. 

CLF versterk hande
CLF-materiaal kan jou hande versterk in die 16 dae van aktivisme-veldtog
Die 16 dae van aktivisme teen geweld is ‘n inisiatief wat regoor die wêreld in die tydperk tussen 25 November en 10 Desember gevier word. Suid-Afrika het 1999 by die veldtog aangesluit maar die oorspronklike veldtog is in 1991 deur die Centre for Women’s Global Leadership in New Jersey begin. Die veldtog benadruk die felheid van die geweld wat veral teen vroue en kinders gepleeg word.

Die 16 dae-veldtog word gebruik om mense bewus te maak van hoe ons samelewing ly as gevolg van geweld.  Dit skop af met die internasionale dag teen vrouegeweld eindig met internasionale menseregtedag op 10 Desember. Ander dae wat in hierdie tyd beklemtoon word is Wêreld Vigsdag op 1 Desember, Internasionale gestremdheidsdag op 3 Desember en International Women Human Rights Defenders Day op 29 November. 
Die lys van aktiwiteite gedurende hierdie dae is lank: filmvertonings oor menseregtevergrype in verskillende lande, besprekings tussen aktiviste en ander rolspelers oor hoe om die probleem te oorkom, asook dialoog tussen die verskillende kerke wat betrokke is. Daar is ook vele fondsinsamelingspogings vir nie-regeringsorganisasies en ander organisasies wat gemeenskapsopheffingswerk doen. 

CLF het verskeie pamflette wat handel oor temas wat aangespreek word in hierdie veldtog. As jou kerk of uitreikgroep ‘n aksie beplan vir hierdie tyd, bestel betyds  materiaal wat julle gedurende hierdie tyd kan gebruik. Of as jy as individu weet van iemand wat vasgevang is in die kloue geweld of sosiale probleme, reik uit na hierdie persoon met CLF se materiaal. Dit is gratis, in beperkte hoeveelhede beskikbaar. 
Van die temas wat inskakel by hierdie veldtog is bv:
· MIV positief wat nou?
· ‘n Lewe vry van vigs
· Die mishandelde vrou
· Gesinsgeweld – is jy ‘n slagoffer?
· Verkragting
· Kan misdadigers verander?
· Van slagoffer tot oorwinnaar
· Kan die wonde van molestering genees?
· Alkohol – Iemand na aan my drink te veel
· Alkohol – wat is die feite?
· Hoe weet mens alkohol is ‘n probleem?
· Ek kan nee sê
· Tiener of mamma (Tienerswangerskap)

Vir meer inligting, besoek die webwerf by www.clf.co.za of stuur ‘n e-pos aan amanda@clf.co.za of skakel 021 873 6964.

Jaarboek 2012 
Die 2012-uitgawe van die Jaarboek van die NG Kerke sal vanaf Februarie 2012 beskikbaar wees. Gemeentes kan reeds vanaf November 2011 direkte bestellings plaas by 086 026 3342 of ’n e-pos stuur aan bestel@bmedia.co.za.

Jongste Bybel-Media-publikasies
· Preekstudies en liturgiese voorstelle (met CD ingesluit)
Seisoene en feeste in die lewe van gemeentes
Die Preekstudies met liturgiese voorstelle – Advent 2011 tot Koninkrykstyd 2012 – is ’n hulpmiddel vir die voorbereiding van eredienste en die ontwikkeling van preke. Dit volg die seisoene van die kerkjaar, en maak gebruik van die teksrooster Revised Common Lectionary, Jaar B. Die Preekstudies en liturgiese voorstelle kan gebruik word saam met die ander publikasie in die reeks, naamlik die Leesrooster.
Hierdie publikasie is onontbeerlik by die gebruik van die weeklikse preeksketse (bekend as Luisterseisoenpreke – Word dokument en die 'PowerPoint' aanbiedings) wat op Bybel-Media webtuiste www.bybelmedia.co.za gratis vir kerkleiers beskikbaar is.
Prys: R220,00 (BTW en posgeld ingesluit). 
Goeie nuus vir die groot getalle leraars wat reeds bestel het – jou kopie is reeds gepos!

· Leesrooster Advent 2011 – Koninkrykstyd 2012
Seisoene en feeste in die lewe van gemeentes
Die Leesrooster bied aan lidmate die geleentheid om die erkende teksrooster Revised Common Lectionary (RCL) elke week in hulle persoonlike stiltetyd, met huisgodsdiens of in groepbyeenkomste te volg. Só help dit lidmate om die boodskap van die Bybel oor ’n tydperk van drie jaar in sy groter omvang te lees en te leer ken. Vanjaar se Leesrooster is gegrond op Jaar B van die RCL.
Omdat die Leesrooster aansluit by die seisoene van die kerkjaar, moedig dit lidmate aan om al die feeste, gebruike en gewoontes van die kerkjaar te vier en te ervaar. Voor elke seisoen van die kerkjaar begin, is daar agtergrondinligting oor daardie spesifieke seisoen.
Prys: R69,95 (BTW en posgeld ingesluit)
Talle gemeentes het reeds vir hulle lidmate die puik publikasie bestel – vir hulle is dit ook reeds gepos!
· My Bybelbeloftes ... Susan Goosen
50 Bybelbeloftes vir haasbekkies met rooimiere
Volkleur prenteboek met ’n skatkis vol beloftes uit die Bybel. Ryklik geïllustreer met 50 hand-aktiwiteite vir jong kinders van 3 tot 7 jaar. Geskik vir voorlees en selflees. Susan Goosen is 'n gereeld rubriekskrywer vir die tydskrif LIG. Sy is ook die skrywer van die boek Kom stap saam waarin die bekendste Bybelverhale boeiend oorvertel word.
Met hierdie boek kan jy deur die Bybel reis en die Here se beloftes vir jou leer ken. In elke dagstukkie sal jy een van hierdie beloftes lees. Jy sal ook hoor hoekom dit juis vir jou belangrik is. Die doen-dinge sal jou help om hierdie beloftes vir jou te neem en dit in jou hart te bêre. 
Prys: R149,95 (BTW en posgeld ingesluit)


Lees in die Kerkbode van 4 November
Nuutverkose leiers hou dinkskrum
Die NG Kerk se nuwe leierskap wil alles in hulle vermoë doen om lidmate saam te neem op die pad vorentoe. Dit volg op die Algemene Sinode verlede maand waar rigting-gewende besluite oor die kerk se toekoms geneem is. Die nuutverkose Moderamen (ASM) het die afgelope week hulle eerste dinkskrum met die oog op die toekoms gehou. Die vergadering het plaasgevind teen die agtergrond van lofbetuiging uit baie oorde dat die NG Kerk uiteindelik sy Rubicon oorgesteek het, maar ook verwyte van drukgroepe dat die kerk sy mense uitverkoop.
Lees ook:
· Só help klein en groot gemeentes mekaar 
· NG wyksgemeente blom in swart buurt
· James Kirkpatrick: Algemene Sinode wys NG Kerk wíl gereformeerd wees
· Kerkbode-Kersfonds bring vreugde
· 10 vrae aan Magdaleen Kruger
· 60 jaar getroud en nog steeds op dieselfde wentelbaan

Verjaarsdae:  Week  6 tot 12 November  
Enigste verjaarsdag hierdie week:

Ons hartlike gelukwense!

Gemeentes herdenk: 

 
Ons seënwense aan almal wat oor die loop van jare in hierdie gemeentes ‘n geloofstuiste gevind het!



Baba David Maduma

Baba David Maduma is die eerste Sendeling van ons kerkfamilie in uMsinga, ‘n baie tradisionele, onherbergsame deel van KZN, geleë in ‘n driehoek tussen Greytown, Dundee en Ladysmith. Hy het in die vroeë 1960’s die bediening daar, onder ‘n reuse Sambreeldoring begin, waar hy in  ‘n tentjie gewoon het. Hy het die bergagtige gebied te voet, later met ‘n fiets, ‘n  motorfiets en later ‘n bakkie deurkruis met die Boodkap van verlossing vir die mense. Dit was baie uitdagende tye. Stamgevegte was aan die orde van die dag. Dikwels het hy lidmate se mans begrawe deur ‘n rok aan te trek voordat hy saam met die stoet na die graf gestap het. Daar was gehuurde skerpskutters wat die mans vanaf die koppies geskiet het, as hulle sigbaar was by ‘n spesifieke vyandige stam se begrafnisdienste. Baie vredesinisiatiewe is deur David Maduma geloods.
Apartheid het ons kerkfamilie se naam baie skade aangerig, en die “Boerekerk” was nie die gewildste plek om van God se Liefde te hoor nie! Gevolglik het hy sy kerk herdoop na “Isonto labansundu” (Die bruinmense se kerk). Hy het die naam op ‘n bord geverf en buite die kerkie by Pomeroy vasgebind. 

David Maduma was altyd baie sterk daarop ingestel om met gemeenskapsleiers, hoofmanne en Indunas saam te werk en hulle goeie gesindheid te wen. Die meer as 30 buiteposte van die VGKSA in Msinga is meestal gestig weens sy aanvaarding in die gemeenskap. Hy het talle skole gestig, wat later deur die staat oorgeneem is. Gepraat van “Missionale kerkwees”! Onder sy bediening is talle armoedeverligtingsdienste ontwikkel. Vandag huisves die VGKSA kerksentrum op Pomeroy die kantore van die CMD, waar maatskaplike dienste aan honderde kinders gebied word. 
 
 Die bediening aan die Zulu mans is vir hom ‘n ernstige saak. Hy het die vermoë gehad om vanuit die tradisie en kultuur met die Evangelie deur te kom. Die verhaal word vertel dat ‘n groep mans hom eendag in ‘n varkhok gegooi het, met die gedagte dat die varke hulle eerder sal bekeer tot die Christendom, as hulle. En toe preek die Evangelis die hele Evangelie kliphard vir die varke, met sy oog op die manne wat langsaan onder ‘n boom gesit en kuier het. En dit vertel alles van David Maduma se hart.

Al die blanke sendelinge wat in Msinga bedien het, is deur David Maduma, as hulle mentor, ingelyf in die geheimenisse van die Zulu kultuur en respekbewyse. Saam moes hulle lank by hoofmanne se hekke hurk en wag tot hulle “raakgesien” word. Saam moes hulle die korrekte salueer- en eerbewyse indril en leer om die vreemde leefwêreld van AmaZulu met diep respek binne te tree. Saam is hulle deur vol riviere, soms met al die droeë klere bo-op die kop, ten einde afgeleë gemeenskappe te bereik. Al die blankes wat deur David Maduma se hande is, is van binne af verander, gestroop van hulle Westerse voortvarendheid en gevul met ‘n diep respek vir die leefwyse van AmaZulu. Terselfdertyd is almal besiel met ‘n kinderlike gehoorsaamheid om die Goeie Nuus te dra na hulle wat nog nie gehoor het nie. Talle uitreikgroepe uit George Bergsig Gemeente dink nog terug met groot waardering aan hierdie kryger vir die Evangelie. As blyk van hulle waardering vir sy bediening, het hulle aan die einde van sy bediening vir hom ‘n pragtige bakkie gekoop, waarop hy so trots was. Kort daarna is die bakkie, ten spyte daarvan dat hy dit met oskettings aan sy motorafdak se paal vasgeketting het, gesteel. Die gestroopte raamwerk van die bakkie is later in Msinga gevind. Msinga is een van die gewilde “chop-shops” waar gesteelde motors gestroop word. Die woord wat in Msinga gebruik word om die stroop van gesteelde motors te beskryf,  is “hlinza” (om af  te slag)! David Maduma het sy eie speurwerk gedoen en die skuldige in Soweto gaan haal, en teruggebring na Msinga, waar hy ‘n klag teen die man gelê het. Uiteraard is die skuldige om tegniese redes nie skuldig bevind nie.

Tans is Evangelis Maduma afgetree. Hy woon in die Limehill kompleks, buite Glencoe. Met sy klein pensioen en tanende gesondheid is hy steeds besig om mense te besoek en die Evangelie met hulle te deel. Hy is oortuig dat sy roeping tot die dood is en dat hy nie voortydig mag gaan sit nie. 

Baba Maduma, ons dank die Here vir julle manne wat die spinnerakke uit die voetpad gevee het sodat die Groot Koning kon deurstap. Mag ons nooit hierdie geloofshelde vergeet nie.
Lourens Schoeman

